
GOUVÈNÈ CUOMO ANONSE NOUVO MEZI POU PWOTEJE ENFÒMASYON 
PÈSONÈL MOUN NEW YORK APRE VYOLASYON KONFIDANSYALITE  

EQUIFAX LA  
  

Règleman yo Pwopoze a Egzije pou Ajans Klasman Kredi yo Konfòme yo avèk 
Règleman Sibèrsekirite Premye nan Nasyon an New York yo  

  
Règleman an t ap Bay DFS Otorite pou Sipèvize pou Premye Fwa Ajans ki Bay 

Rapò sou Kredi  
  

Sipè-entandan DFS gen dwa Rejte oswa Revoke Otorizasyon Ajans sa yo Genyen 
pou Fè Biznis avèk Enstitisyon Finansye ak Konsomatè New York Kontwole  

  
Gade Règleman yo Pwopoze a Isit la  

  
  
Jodi a, poutèt atak sibèrnetik ki sot fèt la, e ki te revele enfòmasyon prive sou prèske 
150 milyon konsomatè nan tout peyi a, Gouvènè Andrew M. Cuomo mande Depatman 
Sèvis Finansye (Department of Financial Services, DFS) pou li mete an plas yon nouvo 
règleman ki pou fè ajans ki bay rapò sou kredi yo enskri New York epi konfòme yo avèk 
estanda sibèrsekirite premye nan nasyon an eta a genyen.  
  
Obligasyon sa a, pou bay rapò chak ane, ap tou bay Sipè-entandan DFS la otorite pou 
refize e menm revoke otorizasyon ajans kredi konsomatè sa yo genyen pou fè biznis 
avèk enstitisyon finansye ak konsomatè New York kontwole yo, si DFS panse yon ajans 
pa konfòme li avèk senten pratik ki entèdi, tankou paregzanp fè pratik malonèt, 
mansonjè oswa predatè.  
  
“Kredi yon moun afekte prèske tout aspè lavi moun sa a, e nou p ap chita bra kwaze 
pandan moun New York yo menm rete san pwoteksyon kont atak sibèrnetik akòz pa 
gen bon sekirite”, Gouvènè Cuomo te deklare. “Sipèvizyon ajans ki fè rapò sou kredi 
yo pral ede asire enfòmasyon pèsonèl moun pi an sekirite kont atak sibèrnetik ak lòt 
move zak, osen yon mond dijital k ap chanje rapid-rapid. Vyolasyon Equifax la fè nou 
louvri je nou, e mezi sa a New York ap pran an va elve nivo pwoteksyon konsomatè yo, 
e nou espere rès nasyon an va pran mezi sa a tou.”  
  
Avèk règleman nou pwopoze a, tout ajans k ap bay rapò sou kredi konsomatè yo, e k 
ap fonksyone nan New York, dwe enskri chak ane nan DFS apati oswa anvan 1ye 

Fevriye 2018, e disi 1ye Fevriye chak ane siksesif pou ane sivil la apre sa. Fòm 
enskripsyon an dwe gen ladan non ofisye oswa direktè ajans ki pral an chaj asire ajans 
la konfòme l a lwa ki egziste sou sèvis finansye, bankè, ak asirans, ansanm ak 
règleman yo.  
  
“Vyolasyon done Equifax la demontre nesesite pou mete sou pye yon règleman deta ki 
strik, tankou paregzanp mezi sibèrsekirite ‘firstinthenation’ New York yo”, Sipè-
entandan Sèvis Finansye a, Maria T. Vullo, te di. “Sa a se yon mezi ki nesesè nan 
kad plizyè mezi DFS ap pran pou pwoteje mache, konsomatè ak enfòmasyon prive nan 
New York, pou kriminèl pa met lapat sou yo.”  
  
Sipè-entandan DFS la ka refize renouvle enskripsyon yon ajans ki bay rapò sou kredi 
konsomatè si Sipè-entandan an twouve aplikan an, oswa nenpòt manm, manm 
prensipal, ofisye oswa direktè aplikan an, pa diy konfyans e pa konpetan nan wòl l ap 
jwe osen ajans ki bay rapò sou kredi konsomatè an, oswa si ajans la bay rezon ase pou 
yo revoke oswa sispann enskripsyon li, oswa si ajans la pa t konfòme l avèk youn nan 
estanda minimòm yo.  
  
Règleman yo pwopoze a soumèt ajans ki bay rapò sou kredi konsomatè yo a kontwòl 
DFS tou, osi souvan Sipè-entandan an detèmine sa nesesè, epi li entèdi pou ajans sa 
yo:  
  

 Dirèkteman oswa endirèkteman fè konplo oswa sèvi avèk aparèy osinon 
zouti pou vòlè oswa twonpe yon konsomatè.  

 Patisipe nan nenpòt ki zak malonèt, mansonjè oswa predatè anvè nenpòt 
ki konsomatè, oswa bay manti konsènan nenpòt ki enfòmasyon enpòtan 
an rapò avèk rasanbleman, evalyasyon, oswa mentyen yon rapò sou kredi 
pou yon konsomatè ki nan Eta New York.  

 Patisipe nan nenpòt aksyon enjis, mansonjè, oswa abizif an vyolasyon 
seksyon 1036 Refòm Dodd-Frank Wall Street la (Dodd-Frank Wall Street 
Reform) ak Lwa pou Pwoteksyon Konsomatè (Consumer Protection Act).  

 Sa gen ladan enfòmasyon enkòrèk nan nenpòt rapò pou yon konsomatè 
ki nan Eta New York.  

 Refize kominike avèk yon reprezantan otorize yon konsomatè ki nan Eta 
New York e ki bay yon otorizasyon alekri ke konsomatè a siyen, si ajans 
kredi konsomatè a ka adopte pwosedi rezonab pou verifye reprezantan an 
te jwenn otorizasyon tout bon vre pou aji onon konsomatè a.  

 Fè nenpòt ki fo deklarasyon oswa fè okenn omisyon konsènan yon detay 
enpòtan an rapò avèk nenpòt enfòmasyon oswa rapò ki depoze nan yon 
ajans gouvènman, oswa an rapò avèk ankèt sipè-entandan an oswa yon 
lòt ajans gouvènman ap fè.  

  
Anplis de sa, chak ajans k ap fè rapò sou kredi dwe konfòme li avèk règleman 
sibèrsekirite Depatman an, selon yon orè konfòmite ki pwograme, kòmanse 4 Avril 
2018. Règleman sibèrsekirite DFS mande pou bank yo, konpayi asirans, ak lòt 
enstitisyon sèvis finansye DFS kontwole, gen yon pwogram sibèrsekirite ki fèt pou 
pwoteje done prive konsomatè yo; yon règleman oswa plizyè règleman alekri ki 
apwouve pa yon konsèy oswa yon ofisye wo grade; yon Chèf Sekirite Enfòmasyon 



 

 

(Chief Information Security Officer) pou ede pwoteje done ak sistèm; epitou kontwòl ak 
plan an plas pou ede asire sekirite ak solidite endistri sèvis finansye New York yo.  

